Նախագիծ

ՀԱՄԱՁԱՅՆԱԳԻՐ
Հայաստանի Հանրապետության կառավարության և 
Տաջիկստանի Հանրապետության կառավարության միջև երիտասարդության հետ աշխատանքի և սպորտի բնագավառներում 
համագործակցության մասին 
Հայաստանի Հանրապետության կառավարությունը և Տաջիկստանի Հանրապետության կառավարությունը (այսուհետ՝ Կողմեր),

հաստատելով երկու պետությունների ժողովուրդների միջև ավանդական բարեկամական կապերն ամրապնդելու իրենց մտադրությունը և ցանկանալով զարգացնել ավանդական կապերը, 
համոզված լինելով, որ երիտասարդական քաղաքականության և սպորտի բնագավառում փոխադարձ սերտ կապերի ստեղծումն ու համագործակցությունը կնպաստեն երիտասարդ սերնդի ներկայացուցիչների միջև եղբայրական հարաբերությունների ամրապնդմանն ու կծառայեն փոխըմբռնման խորացմանը,
համաձայնեցին հետևյալի մասին.
Հոդված 1
Կողմերը համակողմանիորեն կօժանդակեն երիտասարդական կապերի ամրապնդմանը և զարգացմանը պետական կառույցների, իրենց երկրներում գրանցված երիտասարդական հասարակական կազմակերպությունների միջոցով:
Հոդված 2


Կողմերը կաջակցեն մարզական կազմակերպությունների միջև համագործակցությանը, նրանց մասնակցությանը երկու երկրներում անցկացվող մարզական միջոցառումներին:

Հոդված 3

Կողմերը իրենց պետությունների ազգային օրենսդրությանը համապատասխան կնպաստեն երիտասարդության և սպորտի բնագավառում կապերի զարգացմանը և համագործակցությանը՝
ա) համագործակցության համար պայմանների ստեղծման, հաստատությունների և կազմակերպությունների միջև կապերի և փոխանակման, ինչպես նաև երիտասարդության և սպորտի բնագավառում գործունեություն իրականացնող առանձին ֆիզիկական անձանց միջոցով.
բ) մյուս Կողմի՝ համատեղ միջոցառումների անցկացման հնարավորությունների և պայմանների ուսումնասիրման և այդ գործում աջակցելու միջոցով.
գ) Կողմերի երիտասարդական և մարզական շարժման վիճակի և զարգացման վերաբերյալ տեղեկատվության փոխանակման միջոցով:
Հոդված 4


Կողմերը կնպաստեն երիտասարդության և սպորտի խնդիրներով զբաղվող հետազոտական կազմակերպությունների կամ կենտրոնների միջև անմիջական կապերի զարգացմանը՝ ներառյալ իրենց հետաքրքրող հարցերի փոխանակումը:

Հոդված 5


Կողմերը իրենց պետությունների ազգային օրենսդրությանը համապատասխան կաջակցեն մարզական սարքավորումների և գույքի արտադրման բնագավառում համագործակցությանը, նախագծմանը, կառուցմանը, մարզական կառույցների վերակառուցմանն ու շահագործմանը, կստեղծեն պայմաններ մրցումների և ուսումնամարզական հավաքների անցկացման համար:

Հոդված 6

Կողմերը կաջակցեն սույն Համաձայնագրի բնագավառները ընդգրկող փառատոներին, համաժողովներին, գիտաժողովներին, սեմինարներին, մրցույթներին, ցուցահանդեսներին, հանդիպումներին, ֆորումներին և մրցաշարերին  մասնակցությանը: 
Հոդված 7


Կողմերը նախապես ստացված տեղեկատվությանը համապատասխան կցուցաբերեն ցանկացած օգնություն կազմակերպված երիտասարդական և մարզական խմբերին, մյուս Կողմի պետության տարածքում գործող առանձին պաշտոնատար ներկայացուցիչներին:
Հոդված 8


Կողմերի ներկայացուցիչներն ամեն տարի հաջորդաբար կհանդիպեն Երևան քաղաքում և Դուշանբե քաղաքում` սույն Համաձայնագրի իրագործման ընթացքի վերանայման և  յուրաքանչյուր հաջորդ տարվա գործողությունների պլանի համատեղ մշակման համար:

Ներկայացուցիչների այցի հետ կապված բոլոր ծախսերը հոգում է ուղարկող Կողմը:


Կողմերը կարող են իրականացնել համագործակցություն նաև այլ ձևերով, որոնք համապատասխանում են սույն Համաձայնագրի նպատակներին:
Հոդված 9


Սույն Համաձայնագրի կիրառման ընթացքում առաջացող վիճահարույց հարցերը լուծվում են Կողմերի միջև խորհրդակցությունների և բանակցությունների միջոցով:

Հոդված 10

Սույն Համաձայնագիրն իրականացնող իրավասու մարմիններն են՝


Հայաստանի Հանրապետության կողմից՝ Հայաստանի Հանրապետության սպորտի և երիտասարդության հարցերի նախարարությունը,


Տաջիկստանի Հանրապետության կողմից՝ Տաջիկստանի Հանրապետության կառավարությանն առընթեր երիտասարդության հարցերի, սպորտի և զբոսաշրջության կոմիտեն:

Հոդված 11

Կողմերի փոխադարձ համաձայնությամբ սույն Համաձայնագրում կարող են կատարվել փոփոխություններ և լրացումներ, որոնք կձևակերպվեն սույն Համաձայնագրի անբաժանելի մասը համարվող առանձին արձանագրություններով և ուժի մեջ կմտնեն սույն Համաձայնագրի 12-րդ հոդվածով նախատեսված կարգով: 

Հոդված 12

Սույն Համաձայնագիրն ուժի մեջ է մտնում Կողմերի պետությունների ազգային օրենսդրությամբ սահմանված բոլոր անհրաժեշտ ներպետական ընթացակարգերի կատարման մասին դիվանագիտական ուղիներով վերջին գրավոր ծանուցումը ստանալու օրվանից: Համաձայնագիրը գործելու է 5 (հինգ) տարվա ընթացքում և ինքնաբերաբար կերկարաձգվի ևս հինգ տարով, մինչև Կողմերից մեկը մինչև համապատասխան ժամկետի լրանալը` ոչ ուշ, քան վեց ամիս առաջ, գրավոր չծանուցի մյուս Կողմին Համաձայնագիրը դադարեցնելու իր ցանկության մասին: 

Կատարված է 2016 թվականի …..………, …………. քաղաքում, երկու բնօրինակով՝ յուրաքանչյուրը հայերենով, տաջիկերենով և ռուսերենով, ընդ որում, բոլոր լեզուներով տեքստերն էլ հավասարազոր են: 
Սույն Համաձայնագրի դրույթները մեկնաբանելիս ցանկացած տարաձայնության դեպքում նախապատվությունը կտրվի ռուսերեն տեքստին:

